
Rheoliadau 200[7] Deddf Gwahaniaethu ar Sail Anabledd 1995 (Diwygiad) (Cyrff Cymwysterau Cyffredinol)

Gwnaed



-
***

Rhoddwyd gerbron y Senedd

***

Yn dod i rym



-
[1 Medi 2007]

Gan fod drafft o’r Rheoliadau canlynol wedi’i roi gerbron y Senedd yn unol ag adran 67(4) (b), (c) a (d) o Ddeddf Gwahaniaethu ar Sail Anabledd 1995(
) a’i gymeradwyo drwy benderfyniad dau dŷ’r Senedd

Mae’r Ysgrifennydd Gwladol dros Addysg a Sgiliau, drwy arfer y pwerau a roddwyd gan adran 31AE(1), (5) a (6) o Ddeddf Gwahaniaethu ar Sail Anabledd 1995, ar ôl ymgynghori â Chynulliad Cenedlaethol Cymru, Gweinidogion yr Alban ac eraill yr ymddangosai’n briodol iddo ymgynghori â hwy yn unol ag adran 31AF o’r Ddeddf honno, drwy hyn yn gwneud y Rheoliadau canlynol:

RHAN 1

Rhagarweiniol

Dyfynnu, dechrau, cwmpas a dehongliad

1.—(1) Gellir dyfynnu’r Rheoliadau hyn fel Rheoliadau 200[7] Deddf Gwahaniaethu ar Sail Anabledd 1995 (Diwygiad) (Cyrff Cymwysterau Cyffredinol).
(2) Daw’r Rheoliadau hyn i rym ar 1 Medi 2007.

(3) Yn y Rheoliadau hyn mae “Deddf 1995” yn golygu Deddf Gwahaniaethu ar Sail Anabledd 1995.

Diwygiadau i Ddeddf Gwahaniaethu ar Sail Anabledd 1995

2.—(1) Mae Deddf 1995 yn cael ei diwygio fel y darperir gan Ran 2 o’r Rheoliadau hyn.

(2) Mae Rhan 3 yn gwneud addasiadau dros dro i Ddeddf 1995.

RHAN 2

Diwygiadau i Ddeddf Gwahaniaethu ar Sail Anabledd 1995

Gorfodi, rhwymedi a threfn

3. Mewnosodir yr adran ganlynol ar ôl adran 31AD (Cyrff cymwysterau cyffredinol: dyletswydd i wneud addasiadau) o Ddeddf 1995—
“31ADA Gorfodi, rhwymedi a threfn

(1) Gall hawliad gan rywun—



(a)
fod corff cymwysterau cyffredinol wedi gwahaniaethu yn ei erbyn, neu wedi ei erlid, mewn ffordd sy’n anghyfreithlon o dan y Bennod hon,



(b)
y dylid ystyried, yn rhinwedd adran 57 neu 58, fod corff cymwysterau cyffredinol wedi gwneud felly, neu



(c)
y dylid ystyried, yn rhinwedd adran 57, fod person wedi gwneud felly

ddod yn destun gweithrediadau sifil yn yr un modd ag unrhyw hawliad arall o ran camwedd neu (yn yr Alban) iawn am dor-ddyletswydd statudol.

(2) Lle—


(a)
cyflwynir hawliad o dan isadran (1), a


(b)
bod yr hawlydd (neu’r erlynydd yn yr Alban) yn profi ffeithiau y gallai’r llys, ar wahân i’r isadran hon, ddod i’r casgliad ar eu sail, yn niffyg esboniad digonol, fod y diffynnydd (“defender” yn hytrach na “defendant” yn yr Alban) wedi gweithredu mewn ffordd sy’n anghyfreithlon o dan y Bennod hon,

bydd y llys yn cadarnhau’r hawliad, oni bai bod y diffynnydd (“defender” yn hytrach na “defendant” yn yr Alban) yn profi na weithredodd felly.

(3) I osgoi pob rhyw amheuaeth, datgenir drwy hyn y gall iawndal am wahaniaethu mewn ffordd sy’n anghyfreithlon o dan y Bennod hon gynnwys digollediad am dramgwyddo teimladau, p’un a gynhwysir digollediad o dan unrhyw bennawd arall neu beidio.

(4)
Dim ond mewn llys sirol y gellir dwyn achos yng Nghymru a Lloegr.

(5) 
Dim ond mewn llys siryf y gellir dwyn achos yn yr Alban.


(6)
Y rhwymedïau sydd ar gael mewn gweithrediadau o’r fath yw’r rhai sydd ar gael yn yr Uchel Lys (neu fel y bo’r achos) yn y Llys Sesiwn.

(7) Mae Rhan 5 o Atodlen 3 yn gwneud darpariaeth bellach yng nghyswllt gorfodi’r Rhan hon ac yng nghyswllt y drefn sydd i’w dilyn.”

Gorfodi a threfn

4.—(1) Caiff Atodlen 3 (gorfodi a threfn) i Ddeddf 1995 ei diwygio fel a ganlyn.

(2) Yn y nodyn ochr, ar ôl “25(6)” mewnosoder “, 31ADA”.

(3) Ar ôl Rhan 4, mewnosoder—

“Rhan 5 

Gwahaniaethu o fewn Cyrff Cymwysterau Cyffredinol

Cyfyngu gweithrediadau yn sgil anufuddhau i Ran 4, Pennod 2A

16.—(1) Ac eithrio fel y darperir gan adran 31ADA, ni ellir dwyn achos sifil na throseddol yn erbyn unrhyw berson yng nghyswllt gweithred oherwydd yn unig fod y weithred honno’n anghyfreithlon o dan Bennod 2A o Ran 4.



(2) Nid yw isbaragraff (1) yn atal gwneud cais am adolygiad barnwrol.

Y cyfnod ar gyfer dwyn achos


17.—(1) Ni fydd llys sirol neu lys siryf yn ystyried hawliad o dan adran 31ADA oni chaiff achos ei ddwyn yng nghyswllt yr hawliad cyn pen y cyfnod o chwe mis yn dechrau gyda chyflawni’r weithred y cwynir yn ei chylch.


(2) Mewn cysylltiad â gweithrediadau neu ddarpar weithrediadau o dan adran 31ADA, os caiff yr anghydfod dan sylw ei atgyfeirio i gymrodedd yn unol â threfniadau o dan adran 27 o Ddeddf Cydraddoldeb 2006 cyn pen y cyfnod o chwe mis y soniwyd amdano yn isbaragraff (1), fe gaiff y cyfnod o chwe mis a ganiateir gan yr isbaragraff hwnnw ei estyn o dri mis.


(3) Gall llys ystyried unrhyw hawliad o dan adran 31ADA sydd ar ôl yr amser penodol os gwêl, o dan holl amgylchiadau’r achos, ei bod yn gyfiawn a theg i wneud felly.



(4) At ddibenion isbaragraff (1)—


(a)
os gellir priodoli gweithred anghyfreithlon i amod mewn contract, dylid ystyried bod y weithred honno’n estyn drwy hyd y contract;


(b)
ystyrir bod unrhyw weithred sy’n estyn dros gyfnod, wedi’i chyflawni ar ddiwedd y cyfnod hwnnw; ac


(c)
ystyrir bod unrhyw anwaith bwriadol wedi cael ei gyflawni pan benderfynodd y person dan sylw arno.

(5) Yn niffyg tystiolaeth yn pennu i’r gwrthwyneb, ystyrir bod 
person at ddibenion y paragraff hwn yn penderfynu ar anwaith—


(a)
wrth gyflawni gweithred sy’n anghyson â chyflawni’r 

anwaith; neu


(b)
os na chyflawnodd weithred anghyson o’r fath, ar ddiwedd y cyfnod y gellid yn rhesymol ddisgwyl iddo gyflawni’r anwaith o’i fewn, os oedd yr anwaith i’w wneud.

Digollediad am dramgwyddo teimladau

18. Mewn unrhyw weithrediadau o dan adran 31ADA, ni fydd swm unrhyw iawndal a ddyfernir am dramgwyddo teimladau yn uwch na’r swm penodedig.
Tystiolaeth

19.—(1) Mewn unrhyw weithrediadau o dan adran 31ADA, bydd tystysgrif a gafodd ei llofnodi gan neu ar ran un o Weinidogion y Goron ac yn cadarnhau bod unrhyw amodau neu ofynion a bennir yn y dystysgrif—



(a)
wedi cael eu gosod gan un o Weinidogion y Goron, a



(b)
mewn grym ar adeg neu drwy gydol cyfnod o amser a 
bennir felly,


yn dystiolaeth derfynol o’r materion a gadarnheir.


(2) Mewn unrhyw weithrediadau o dan adran 31ADA, bydd tystysgrif a gafodd ei llofnodi gan neu ar ran Gweinidogion yr Alban ac yn cadarnhau bod unrhyw amodau neu ofynion a bennir yn y dystysgrif—



(a)
wedi cael eu gosod gan aelod o Weithrediaeth yr Alban, a



(b)
mewn grym ar adeg neu drwy gydol cyfnod o amser a 
bennir felly,


yn dystiolaeth derfynol o’r materion a gadarnheir.



(3) Mewn unrhyw weithrediadau o dan adran 31ADA, bydd tystysgrif a gafodd ei llofnodi gan neu ar ran Cynulliad Cenedlaethol Cymru ac yn cadarnhau bod unrhyw amodau neu ofynion a bennir yn y dystysgrif—



(a)
wedi cael eu gosod gan y Cynulliad, a



(b)
mewn grym ar adeg neu drwy gydol cyfnod o amser a 
bennir felly,


yn dystiolaeth derfynol o’r materion a gadarnheir.

(4) Dylai dogfen yr honnir ei bod yn dystygrif fel y soniwyd yn isbaragraff (1), (2) neu (3)—



(a)
gael ei derbyn fel tystiolaeth; a



(b)
cael ei hystyried yn dystysgrif o’r fath oni phrofir i’r 
gwrthwyneb.”

RHAN 3

Addasiadau Dros Dro i Ddeddf Gwahaniaethu ar Sail Anabledd 1995

Darpariaeth Dros Dro

5.—(1) Bydd y rheoliad hwn yn gymwys os na ddaw adran 27 o Ddeddf Cydraddoldeb 2006 i rym ar neu cyn [1 Medi 2007].


(2) Nes i’r adran honno ddod i rym, mae Rhan 5 o Atodlen 3 i Ddeddf 1995 (fel y cafodd ei mewnosod gan reoliad 4) i fod yn effeithiol fel pe bai’r cyfeiriad ym mharagraff 17(2)—


(a)
at adran 27 o Ddeddf Cydraddoldeb 2006, yn gyfeiriad at adran 31B o Ddeddf 1995, a


(b)
at dri mis, yn gyfeiriad at ddau fis.


Enw

Gweinidog Gwladol

Adran Addysg a Sgiliau

NODYN ESBONIADOL

(Nid yw’r nodyn hwn yn rhan o’r Rheoliadau)

Nid yw’r Rheoliadau hyn yn cwmpasu Gogledd Iwerddon.

Mae’r Rheoliadau hyn yn mewnosod darpariaethau newydd i Ran 4 o Ddeddf Gwahaniaethu ar Sail Anabledd 1995 gyda golwg ar orfodi’r dyletswyddau a roir ar ysgwyddau cyrff cymwysterau cyffredinol.

Darparant i hawliadau bod corff cymwysterau cyffredinol wedi gwahaniaethu yn erbyn rhywun gael eu gwrando fel hawliadau camwedd (neu hawliadau iawn am dor-ddyletswydd statudol yn yr Alban) yn y llys sirol (neu’r llys siryf yn yr Alban).

Rhaid cyflwyno hawliadau o fewn 6 mis i’r weithred y cwynir yn ei chylch, oni chaiff y mater ei atgyfeirio i gymrodedd – pryd y caiff yr amser a ganiateir ei estyn o 3 mis.

(�) 1995 penn.50.





